
Talba

MINUTI

Il-Minuti tal-Laqgħa Nru. 74 li saret fit-13 ta’ Frar, 2002 ġew konfermati.

  THE CHAIRMAN (Onor. Leo Brincat):    Nistieden lis-segretarja biex qabel ma ngħaddu għall-aġenda taqra xi korrispondenza li rċevejna f’dawn l-aħħar ħmistax.

  L-ISKRIVANA TAL-KUMITAT:  L-ewwel ittra ġejja mingħand Mr. Vincent Grech, Director General fil-Ministeru tal-Finanzi, ikkupjata liċ-Chairman tal-PAC u lill-Awditur Ġenerali u tgħid hekk:

“14 February 2002

 Director (Treasury)

PAC Committee Meeting of 30 January 2002

I enclose for your perusal a copy of the minutes of the PAC meeting of 30 January 2002.

We had then made two (2) commitments to the PAC Chairman, viz.

(1) That we shall be giving interim reports, starting end-February on the progress on the application of the electronic reconciliation system at the Treasury.

(2) To start tackling the 8-year back load of reconciliations pre-2002 which have to be made manually.

Therefore, with regard to (1) above, please, submit a report by Thursday 28 February to Chairman, PAC and copy to Auditor General and to the undersigned, on the status of the current electronic reconciliation system.

With regard to (2) above and by the same date please, draw up a strategic plan of how you intend to tackle the issue, stating the resources, human or otherwise, required, and timeframes.  I would suggest that the whole exercise would be tackled outside normal office hours so that you will not disrupt the normal office work by having to redeploy staff who are already overwhelmed for lack of numbers.  If overtime will be resorted to, please, state timeframes and costs involved.  It would be desidreable if  the whole  exercise be completed by the end of this year covering each year of reconciliation every month on a 5% random check basis.

Vincent Grech

Director General

cc   Chairman, PAC

      Auditor General”

It-tieni ittra ġejja mingħand l-Awditur Ġenerali u taqra hekk:


“20 February 2002

Hon Leo Brincat, ACIB, MP

Chairman

Public Accounts Committee

Performance Audit – Licensing and Testing Department

The enclosed Report has been prepared and is being submitted to Honourable Speaker in terms of sub-paragraph 8(a)(ii) of the First Schedule of the Auditor General and National Audit Office Act, 1997 for presentation to the House in accordance with sub-paragraph 8(b) of the said Act.

This audit focused on the operations and quality of service provided by the Road Licence Renewals Section and the Transfers and Conversions Section within the Licensing and Testing Department.  Both Sections contribute towards the maintenance of vehicle records, which facilitate owner and vehicle identification, as well as revenue collection.

The report assessed data integrity of records held by the Department and quality of service delivery.  The recommendations of the report are aimed at enchancing service delivery.

J.G. Galea”

Ittra oħra hija ffirmata minn Dr. Joe Cila u Dr. Charles Mangion u tgħid hekk:

“The Chairman,

Public Accounts Committee,

The Palace,

Valetta.

Privatizzazzjoni tal-Maltapost

Wara l-ahbar li l-Maltapost giet parzjalment privatizzata u l-interess pubbliku li dan il-fatt iggenera kemm fil-metodologija adottatata, kif wkoll jekk dan il-process hux effettivament fl-aħjar interess ta’ l-azjenda proprja u tal-ħaddiema tagħha, aħna hawn taħt iffirmati nitolbuk biex fl-aqsar zmien iggib għad-diskussjoni fil-Kumitat għall-Kontijiet Pubblici, il-kuntratt ta’ trasferiment Parzjali lis-socjeta` Transend ta’ New Zealand flimkien mal-management agreement ma’ l-istess socjeta` bid-dokumenti kollha annessi.  Peress li huwa ta’ interess pubbliku li l-process kollu tal-privatizzazzjoni ta’ din l-entita` pubblika jkun diskuss nitolbu li il-persuni/ufficjali kollha nvoluti fil-process jkunu magħrufa lill-Kumitat u mghajta biex jagħtu l-informazzjoni mitluba mill-Membri ta’ l-istess Kumitat.

Dr. Joe Cilia
Dr. Charles Mangion

18 ta’ Frar 2002”.

Hawn imbagħad ittra mibgħtua mill-Permanent Secretary fil-Ministeru tal-Finanzi u tgħid hekk:

“The Hon. L. Brincat M.P.

Chairman

Public Accounts Committee

House of Representatives

The Palace

Valletta

Dear Sir,

Following the discussions held during the session of the Public Accounts Committee of the 13 February, 2002 on that part of the Report of the Auditor General for 2000 dealing with the ‘Non-submission of Fiscal Receipts to Government Department’, I am forwarding herewith, for the information of the Committee, a copy of Ministry of Finance Circular No.5/2002, which I have just issued.

I trust that the contents of the Circular reflect the concerns expressed by members of the Committee as well as the conclusions of the meeting on this particular subject.

Yours sincerely,

J. Scicluna 

Permanent Secretary”.

L-aħħar korrispondenza hija rapport dwar ir-riżoluzzjoni dwar Kunsilli Lokali bi Żbilanċ Finanzjarju imħejji mis-Segretarju Permanenti fil-Ministeru tal-Ġustizzja u Gvern Lokali.

  THE CHAIRMAN:   Filwaqt li ħadna nota tal-korrispondenza kollha xtaqt nagħmel riferenza għat-talba li kien hemm għad-diskussjoni dwar il-kuntratti marbutin mat-Transend.  Biex inkun nista’ nipproċedi fuqha naħseb li l-ewwelnett jenħtieġ li nkun naf jekk hemmx qbil jew oġġezzjonijiet min-naħa tal-Membri tal-Kumitat.     

L-Onor. Hyzler.

  ONOR. GEORGE HYZLER (Segretarju Parlamentari):  Mr Chairman, kif diġa` ikkomunikajna verbalment irrid ngħid li jien m’għandi assolutament ebda diffikulta` li niltaqgħu, fil-fatt saret ukoll data tentattiva.  Naturalment wieħed jifhem li fl-ewwel laqgħa wieħed jista’ jiddiskuti lil min se nistiednu biex jattendi, eċċ.  għaliex kif inhi mpostata t-talba hija daqsxejn vaga.  

  THE CHAIRMAN:   Jien naħseb li jista’ jsir huwa - forsi hawnhekk jistgħu jikkoreġuni sħabi iżjed u iżjed għaliex meta kienet se tiġi diskussa l-privatizzazzjoni ta’ l-HSBC kont eżentajt ruħi minħabba konflitt ta’ interess - li n-naħa tal-gvern tissuġġerixxi skeda ta’ nies, azjendi jew units li tħoss li għandhom jitressqu, l-informazzjoni tiġi ċċirkolata mis-segretarja in advance tal-meeting ħalli jekk ikun hemm xi suġġerimenti addizjonali jiġu komunikati b’mod partikolari lis-Segretarju Parlamentari Hyzler qabel il-laqgħa nnifisha biex ma naħlux ħafna ħin tal-laqgħa nnifisha fuq affarijiet proċedurali.   Ma nafx jekk hawnx qbil ma’ dan is-suġġeriment.

  ONOR. GEORGE HYZLER:   Naturalment in-negozjati ta’ dan il-kuntratt ġew kondotti minn numru ta’ nies nominati mill-Ministru u l-Ministeru tal-Finanzi li huwa l-ministeru responsabbli mill-proċess kollu tal-privatizzazzjoni.

Jien qed nassumi li meta jixhdu dawn in-nies jista’ jkun hemm il-ħtieġa li jissejħu oħrajn u allura s-suġġeriment tiegħi huwa li fl-ewwel laqgħa ntellgħu lill-persuni responsabbli minn dawn in-negozjati imbagħad ovvjament seduta wara naraw lil min ikollna bżonn intellgħu, anke biex ma ntellgħux ħafna nies li ovvjament mhux se jixhdu kollha f’daqqa.

  THE CHAIRMAN:  Jidher li dan huwa suġġeriment prattiku.  Hemm oġġezzjonijiet?  Ma jidhirx li hawn għalhekk forsi nista’ ngħaddi biex inressaq xi dati - diġa` ikkuntattjajt lill-Onor. Hyzler informalment -  formalment għall-approvazzjoni ta’ dan il-Kumitat.  Ix-xewqa oriġinali kienet tkun li kieku forsi s-suġġett jiġi trattat fl-istess ġimgħa, imma għal diversi raġunijiet, waħda minnhom ikkawżata anke min-naħa tiegħi għaliex se nkun imsiefer fuq xogħol tal-Parlament, ma naħsibx li dan huwa possibbli.  Għaldaqstant qed jiġi suġġerit li l-ewwel laqgħa ssir nhar it-Tlieta, 5 ta’ Marzu imbagħad niskedaw laqgħa sussegwenti għall-Erbgħa, 20 ta’ Marzu, 2002.

Hemm xi oġġezzjonijiet jew kummenti addizjonali?  

  ONOR. GEORGE HYZLER:   Hawn qbil.

  THE CHAIRMAN:  Mela nitlob lis-segretarja sabiex lill-persuni konċernati jingħataw id-dokumentazzjoni neċessarja li ġiet tabled fil-parlament ħalli wieħed ikun jista’ jiggwida ruħu aħjar.  Nirringrazzjakom tal-kooperazzjoni tagħkom.

Mela nistgħu ngħaddu għall-business tal-lum li jirrigwarda diversi items meħudin mir-Rapport Annwali ta’ l-Awditur Ġenerali.  

RAPPORT ANNWALI TA’ L-AWDITUR ĠENERALI GĦAS-SENA 2000 – Kont.

  THE CHAIRMAN: Nistieden l-ewwelnett lill-Awditur Ġenerali biex jingħaqad magħna flimkien ma’ xi uffiċjali tiegħu.

Is-Sur Joseph G. Galea ħa postu madwar il-Mejda.

  THE CHAIRMAN:  L-ewwel item li għandna fuq l-aġenda jikkonċerna l-Ministeru tal-Biedja u s-Sajd u għaldaqstant nistieden jingħaqdu magħna lir-rappreżentanti ta’ dan il-ministeru.  

Dr. Philip von Brockdorff, is-Sur Joseph Micallef u s-Sur Antoine Schembri ħadu posthom madwar il-mejda. 

 THE CHAIRMAN: Rigward il-ministry of agriculture and fisheries hemm żewġ items; l-ewwel waħda tittratta d-debtors list u t-tieni waħda tikkonċerna rapporti marbutin mad-dħul mill-bejgħ tal-frott.  Xtaqt l-ewwel nibda b’kumment ġenerali, imbagħad forsi sħabi jidħlu f’iktar dettall ta’ dak li qed jgħid ir-rapport.  Fil-konklużjoni tiegħu l-Awditur jagħmel statement daqsxejn inkwetanti għax jgħid li s-sistema ta’ kontroll interna li hemm, jew kien hemm meta sar ir-rapport, fid-dipartiment tal-biedja u sajd huwa wieħed dgħajjef. Filwaqt li saħaq dwar il-ħtieġa li jkun hemm proċeduri ta’ kontroll imfasslin b’tali mod biex jiżguraw ċerti aspetti ta’ kwalita` u anke biex jipprevenu ċerti nuqqasijiet u rregolaritajiet jidher li dan ma kienx il-każ għallinqas sakemm ġie ppubblikat ir-rapport, jiġifieri f’Diċembru tas-sena li għaddiet.  Ma nafx jekk l-Awditur ġiex aġġornat bil-qagħda ta’ dawn id-dipartimenti minn dak iż-żmien ’il hawn.

  IS-SUR JOSEPH G. GALEA (Awditur Ġenerali):  Mr Chairman, is-sitwazzjoni għada kif irrapportata fir-rapport li pubblikajna f’Diċembru.  

  THE CHAIRMAN:  Jistgħu għallinqas l-uffiċjali min-naħa tal-ministeru tal-biedja u sajd jgħidulna x’passi konkreti ttieħdu biex jekk ma ġietx regolarizzata l-pożizzjoni tibda titpoġġa fuq il-binarji xierqa.

  DR. PHILIP VON BROCKDORFF (Segretarju Permanenti fil-Ministeru ta’ l-Agrikoltura u Sajd):  Mr Chairman, fil-fatt kienet saret korrispondenza ma’ l-Internal Audit Directorate fl-Uffiċċju tal-Prim Ministru biex jitħejja programm li jkopri diversi funzjonijiet tal-Ministeru pero` minn dakinhar ’il hawn  ma ttieħdu l-ebda passi konkreti.  Nista’ ngħid li bħalissa m’hemmx internal auditor fil-ministeru, pero` kif għedt, kien tħejja programm u kien hemm qbil dwaru pero` s’issa għadu ma ġiex imwettaq.  

  THE CHAIRMAN:  Jista’ r-rappreżentant ta’ l-Uffiċċju tal-Prim Ministru jindika jekk hemmx xi pjani biex ikun hemm internal auditor f’dan il-Ministeru?

  IS-SUR ANTHONY MIFSUD (Direttur Ġenerali fl-Uffiċċju tal-Prim Ministru):  Mr Chairman, bis-sistema l-ġdida ta’ l-internal auditing m’għadniex inħallu l-internal auditors fil-ministeri imma qegħdin jirrapportaw lill-Cabinet Office u huma jiġu mogħtija assignments li jmorru f’kull dipartiment.  Issa peress li l-istruttura ġiet set up xi sena ilu, hemm queue ta’ dipartimenti li qegħdin jitolbu s-servizzi ta’ dan id-direttorat u l-internal audit and investigations departmnet qed jistudja din it-talba li għandu mill-Ministeru ta’ l-Agrikolutra u Sajd biex jagħmel rapport dwar kif jistgħu jsaħħu l-istrutturi f’dak il-ministeru.  Nista’ ngħid ukoll li l-istess ministeru ħa l-inizjattiva billi mpjega a human resource consultant minn barra li qed jagħmel a manpower plan għall-ministeru kollu.  Fil-fatt diġa` qegħdin isiru talbiet għal staff fejn hemm bżonn jissaħħaħ il-ministeru u f’ħafna mill-każi,  aħna bħala Uffiċċju tal-Prim Ministru, mexjin fuq dawn it-talbiet.  

  THE CHAIRMAN:  Naħseb li jkun ta’ interess għal dan il-Kumitat li jekk fi stadju ulterjuri matul is-sena finanzjarja jkun hemm xi żviluppi pożittivi tagħrfu l-ewwelnett lill-Awditur Ġenerali biex ikun aġġornat dwar dan kif ukoll lill-Membri ta’ dan il-Kumitat.  

  IS-SUR ANTHONY MIFSUD:    Nieħu nota ta’ din it-talba u ngħaddiha lis-segretarjat tal-Kabinett li taħtu jaqa’ l-investigations directorate.

  THE CHAIRMAN:  Aktar rimarki?  Il-Ministru Gatt.

  ONOR. AUSTIN GATT (Ministru tal-Ġustizzja u Gvern Lokali): Mr Chairman, l-ewwelnett forsi għall-korrettezza tajjeb ngħidu li s-Segretarju Permanenti  von Brockdorff  ilu fil-kariga preżenti għal dawn l-aħħar tliet xhur, jiġifieri bl-ebda mod m’aħna qed nitkellmu fuq l-operat  tiegħu imma se mai tas-segretarju permanenti preċedenti.  Li xtaqt inkun naf huwa min, fil-perijodu indikat jiġifieri fis-sena 2000, kien il-kap tad-dipartiment ta’ l-agrikoltura u l-kap tad-dipartiment tal-fisheries.   

  DR. PHILIP VON BROCKDORFF:  Fil-każ tal-fisheries kien Dr. Grupetta u fil-każ tal-biedja kien is-Sur Franco Serracino Inglott.

  ONOR. AUSTIN GATT:  Xtaqt issa nistaqsi lis-Sur Mifsud jekk meta l-Uffiċċju tal-Prim Ministru jirċievi kumment bħal dan tintużax xi proċedura fejn il-kap tad-dipartiment, u jekk ikun għadu hemmhekk is-segretarju permanenti, are brought to account.  

  IS-SUR ANTHONY MIFSUD:  Proċedura as such ma titteħidx min-naħa tagħna, jiġifieri jekk issirilna talba għal staff neżaminawha u ġeneralment nipprovdu l-istaff li jkun hemm bżonn imma sta għad-dipartiment li jagħmel ir-rikjesta.

  ONOR. AUSTIN GATT:  Nifhem li fuq l-istaff għandek mitt elf raġun imma jiena qed nipprova nallaċċja dan ma’ diskursata li kellna  f’laqgħa oħra dwar il-fiscal receipts u fejn taqa’ r-responsabbilta`.  L-Uffiċċju tal-Prim Ministru, li huwa r-record holder ta’ l-istaff appointments kollha, ma jidhirlux li jekk ma teżistix, għandha tiddaħħal proċedura fejn jekk l-Awditur ikun qed jgħid li l-head of department ta’ l-agrikoltura u l-head of department of fisheries f’dan il-każ, lanqas biss kellhom internal control system finanzjarja li ċertament hija waħda mill-obbligi primarji tagħhom, dan jinżel fil-file personali tagħhom?  Ħadd ma jagħti kas li jibgħat għalihom u jistaqsihom x’inhuma jagħmlu?  

  IS-SUR ANTHONY MIFSUD:  Ovvjament il-findings ta’ l-Awditur Ġenerali fir-rapporti annwali tiegħu jiġu meqjusa meta jsir performance review ta’ kull direttur u permanent secretary.  B’mod partikolari r-rapport ta’ l-Awditur Ġenerali jitqies fil-performance agreement li jingħata lil kull permanent secretary.  Fil-fatt hemm performance targets li jgħidu proprju li m’għandux ikun hemm kummenti kuntrarji għall-amministrazzjoni tal-ministeru partikolari.  

  ONOR. AUSTIN GATT:  Jien proprju dan li ridt inkun naf, jiġifieri li hemm sistema ta’ accountability li kumment bħal dan will effect b’mod immedjat il-bonus li dak li jkun jieħu fl-aħħar tas-sena.  Barra minn hekk, kummenti bħal dawn jittieħdu in konsiderazzjoni mis-selection board meta d-direttur jiskadielu l-kuntratt u jiġi for reappointment jew ikun hemm call for applications?

  IS-SUR ANTHONY MIFSUD:  Iva, dawn il-kummenti jittieħdu in konsiderazzjoni u jittieħdu wkoll  in konsiderazzjoni kummenti simili li jsiru mill-Ombudsman fir-rapport tiegħu.  

  ONOR. AUSTIN GATT:  Sodisfatt ħafna bir-risposti għaliex almenu qed naraw li teżisti sistema ta’ accountability, jiġifieri mhux sempliċement isiru r-rapporti li jagħmel l-Awditur u li jagħmel ħaddieħor u dawn jibqgħu in aria, imma hemm sistema li tippenalizza lil min mhux effiċjenti, ħaġa li dan il-Kumitat dejjem saħaq fuqha.  

  THE CHAIRMAN:  Iżjed kummenti?  L-Onor. Cilia.

  ONOR. JOE CILIA:  Nixtieq nirriferi għal fejn qed jissemmew id-dishonoured  cheques f’dak li għandu x’jaqsam mal-Ministeru ta’ l-Agrikoltura u Sajd.  F’każ minnhom jidher li dan ġara fir-rigward ta’ ħlas għal servizzi ta’ landscaping li saru u jintqal li ċekk li ma ġiex onorat dam seba’ xhur biex jerġa’ jiġi depożitat u mġedded mill-ġdid.  Fir-rapport jintqal ukoll li kien hemm xi ħames ċekkijiet oħra li jammontaw għal madwar Lm1,600 li ma ġew onorati u ma jidhirx jekk sarx redeposit tagħhom.  X’passi qed jittieħdu biex l-ewwelnett ma jkunx hemm dewmien esaġerat sabiex ċekkijiet li ma jiġux onorati jiġu garantiti u t-tieni nett biex returned cheques jiġu ridepożitati kemm jista’ jkun fi żmien qasir?  

  IS-SUR JOSEPH MICALLEF (Senior Principal fil-Ministeru ta’ l-Agrikolutura u Sajd):  Fl-ewwel każ ġara li kien hemm firma nieqsa fuq iċ-ċekk, dan intbagħat lura lil min ħarġu, pero` meta ġie biex joħroġ ieħor apparentment ma kellux flus biżżejjed u sakemm koprih u reġa’ ġie depożitat spiċċajna domna daqsxejn niġru warajh.  

 ONOR. JOE CILIA:  L-ewwelnett illum nafu li hemm mezzi, bħal bank drafts, eċċ biex wieħed ikun jista' jiggarantixxi iktar il-ħlas malli jsir, imma apparti minn hekk xtaqt inkun naf x’ġara fil-każ taċ-ċekkijiet l-oħra li jammontaw għal Lm1,600.  

  DR. PHILIP VON BROCDORFF:  Fil-fatt dawn iċ-ċekkijiet jirriferu għal xiri ta' ħut u għalhekk nitlob li jirrispondi din id-domanda d-direttur tal-fisheries.

  THE CHAIRMAN:  Is-Sur Antoine Schembri.  

  IS-SUR ANTOINE SCHEMBRI (Direttur fid-Dipartiment tas-Sajd): Rigward dawn il-ħames ċekkijiet fil-fatt kien instab li ġew depożitati u hemm l-evidenza ta' dan fil-fatt fil-korrispondenza li ntbagħtet mid-direttur tal-fisheries lin-National Audit Office.  
  ONOR. JOE  CILIA:  Dam biex isir id-deposit?

 IS-SUR JOSEPH MICALLEF: Kien hemm ftit taż-żmien qabel ma sar id-deposit imma eventwalment sar.  

  ONOR. JOE  CILIA:  L-importanti hu li jekk hemm ċerti individwi li jużaw is-servizzi tad-dipartiment u qed ikun hemm xi problemi ripetuti  b'dawn it-tip ta' ċekkijiet wieħed forsi jistabbilixxi linji li bihom il-ħlas isir permezz ta' bank draft  jew b'xi metodu li bih ikun garantit il-ħlas għaliex fuq kollox m’huwiex sewwa li wieħed juża s-servizz tal-gvern imbagħad  ma jkollux il-flus maħsubin biex iħallas għalih.  

  THE CHAIRMAN:  Iżjed kummenti?  L-Onor. Charles Mangion.

  ONOR. CHARLES MANGION:  F'paġna 143 fejn qed tissemma r-remittance  fil-bank ta' iktar minn Lm84,000, nifhem sew li għalkemm ma nstabitx id-deposit slip, mill-bank statement kien jirrifletti li dawk il-flus ġew depożitati? 

  DR PHILIP VON BROCKDORFF:  Fil-fatt kien hemm deposit slips.

  IS-SUR JOSEPH G. GALEA:  Id-diffikulta` tagħna kienet li ma nafux l-Lm84,000 x’qed ikopru.

  THE CHAIRMAN:  Hawn iktar kummenti fuq din l-item?  Jidher li m'hawnx u għalhekk filwaqt li nirringrazzja lill-uffiċjali tal-Ministeru tal-Biedja u s-Sajd nistieden fuq il-mejda magħna lill-uffiċjali tal-Ministeru tat-Turiżmu.

Is-Sur Louis Naudi u s-Sur Joseph Micallef ħadu posthom madwar il-mejda.

  THE CHAIRMAN:  Issa se nitkellmu dwar  dak li għandu x'jaqsam ma' l-Institute for Tourism Studies kemm dwar regoli u anke dwar inventarju.  Forsi s-Sur Naudi jista' jaġġornana ftit dwar dak li hemm imniżżel f’paġna 147 tar-rapport fejn qed jingħad li qed jittieħdu passi biex jiġi emendat il-prospectus ta' l-applikanti fl-ITS li jagħti dritt legali li jiġu rikoverati xi fondi li jistgħu jkunu outstanding  bħala refunds.  
  IS-SUR  LOUIS  NAUDI (Segretarju Permanenti fil-Ministeru għat-Turiżmu):  Mr Chairman, jien informat  li fil-prospectus ta' din is-sena daħlet klawsola li tgħid li r-resignation by students will entail the repayments of all   stipends paid during the current semester.  U hawnhekk nixtieq nagħmel ftit ta’ kjarifika.  

Il-kwestjoni tar-refunds tqum biss f'każijiet fejn student jirriżenja jew inkella jabbanduna l-kors mhux fejn ikun weħel mill-eżami.  Issa r-rapport ta' l-Awditur isemmi Lm11,000 bħala l-ammont dovut imma fil-fatt minn dawn il-Lm11,000 jirriżultali li kien hemm kważi Lm3,000 ta' studenti li kienu weħlu mill-korsijiet  u allura ma kenux dovuti, kien hemm tliet studenti li sfortunatament il-prospectus ta' dik is-sena ma kienx jitkellem dwar refunds  u allura ma stajniex nikklejmjaw mingħandhom u għalhekk l-ammont jibqa' jinżel għal Lm7,600  li minnhom s'issa inġabru Lm1,653.  Nista’ ngħid li qed isir kull sforz, inkluż arranġamenti ta' kuntratti ma' l-istudenti biex dawn iħallsu bin-nifs, sabiex l-ammont li fadal outstanding jinġabar.  

  THE CHAIRMAN:  Aġġornajtu lill-Awditur Ġenerali dwar  dawn l-iżviluppi?

  IS-SUR JOSEPH MICALLEF (Direttur fil-Ministeru tat-Turiżmu):  Min-naħa tagħna, kif qal l-Awditur stess fir-rapport tiegħu, qed isiru affarijiet biex dak li kien hemm lacking jitranġa, fost affarijiet oħra l-inventarju li issa kważi tlesta, kulma fadal isir huwa biss il-coding  tiegħu.  Għar-rigward ta' recouping  of funds  bħalissa qegħdin nitkellmu ma' l-Attorney General - fil-fatt tajnih lista u qed  nistennew mingħandu  - biex naraw kif nistgħu nipproċedu, jekk hux legalment jew inkella nibqgħux nibagħtu r-reminders  u niġru warajhom bit-telephone.   

  ONOR. CHARLES MANGION:  L-offerta ta’ arranġament kuntrattwali sabiex iħallsu bin-nifs għamiltuha lill-istudenti kollha?  

  IS-SUR JOSEPH MICALLEF:  Iva, kollha għednilhom li jekk  ma jistgħux iħallsu l-ammont kollu f’daqqa jistgħu jħallsu by installments.  Hemm min qed iħallas Lm25 fix-xahar u hemm min qed iħallas iktar.  

  ONOR. CHARLES MANGION:  Jiġifieri effettivament li baqa' jittieħdu proċeduri legali issa huma kontra dawk li ma aċċettawx jew li ma rrispondewx.

 IS-SUR LOUIS NAUDI:  Iva.  Biex inkun għedt il-verita` wkoll ma jirriżultalix, b’parir mill-Attorney General, li jistgħu jiġu preskritti kif qal l-Awditur fir-rapport tiegħu.

  THE CHAIRMAN:  L-Onor. Hyzler.

  ONOR. GEORGE HYZLER:  Din is-sistema ta' talbiet li jsiru minn  istituzzjonijiet edukattivi – li m’hijiex esklussiva għall-ITS imma teżisti wkoll  f'istituzzjonijiet edukattivi oħra, fosthom l-Universita` - hija koordinata b'xi mod, fis-sens li l-policy ta’ l-ITS hija differenti mill-policy li tieħu l-Universita` biex tiġbor lura flus li jkun tħallsu studenti li jkunu abbandunaw il-kors?  Jien bl-ebda mod ma jien qed ngħid li għandkom timxu bl-istess mod, pero`  forsi ta' min iħares lejn l-esperjenzi ta' istituzzjonijiet oħra li forsi ilhom ħafna iżjed snin hemmhekk.

It-tieni ħaġa li ridt nistaqsi hija jekk l-ammonti dovuti humiex kollha ta’ studenti Maltin.

  IS-SUR LOUIS NAUDI:  Iva, dawn l-ammonti huma kollha ta’ studenti Maltin; studenti barranin jridu jħallsu qabel jibdew il-kors.  

  THE CHAIRMAN:  Sur Galea, fil-konklużjoni  tiegħek int qed tgħid li filwaqt li d-dipartiment tat-turiżmu qed jindirizza nuqqasijiet  li ġew elenkati fir-rapport, xorta waħda qed tisħaq dwar il-fatt li  fejn jidħlu fondi pubbliċi, dawn jistgħu jiġu pperikolati jekk ma titteħidx azzjoni urġenti.  Tista' forsi telabora għaliex għaddejt dan il-kumment?

  IS-SUR JOSEPH G. GALEA:  Fil-fatt is-Sur Naudi stess wera s-suspett li jista' jkun li għax ma tteħdux passi  in time,  public money is being endangered għax ġew preskritti.  Għalhekk jien nixtieq nieħu din l-okkażjoni biex filwaqt li nosserva li ħafna mix-xogħol huwa lest ngħid li napprezzaw ħafna li jikkommunikaw magħna l-attivitajiet tagħhom għaliex aħna ma neħdux gost li repeatedly  nagħmlu  reminders – mhux għal dan id-dipartiment biss qed ngħid imma għal kull dipartiment – u ma nkunux nafu fejn aħna.  Barra minn hekk il-biżgħa tiegħi hija li fir-responsabbilta` li għandi li nżomm lilkom informati, ma nkunx qed nagħmel dan bl-updated information.

  THE CHAIRMAN:  Fil-fatt hija osservazzjoni f'waqtha ħafna u jkun fl-interess tad-dipartiment innifsu jew tal-ministeru  - lanqas jien ma qed nirriferi għal dan id-dipartiment partikolari – li l-Awditur Ġenerali jinżamm aġġornat kemm jista' jkun bil-proċeduri li jkunu qed jittieħdu min-naħa tagħkom  biex tissaħħaħ is-sistema ta' internal control għaliex b'hekk naħseb li l-Awditur Ġenerali jkun iktar f'pożizzjoni li jwieġeb għal interventi li sħabi u jien nistgħu nagħmlu.  

  IS-SUR JOSEPH MICALLEF:   Fejn jidħol inventarju, kif diġa` għedna qegħdin fl-aħħar fażi, jiġifieri li nagħmlu l-coding.  Qed ikollna xi diffikultijiet fuq il-coding peress li hija skola u allura jekk, per eżempju, illum hemm 15-il student hemm 15-il item li huma tagħhom u jekk darb’oħra jkun hemm 20 student ikun hemm 20 item, pero` min-naħa ta’ min qiegħed jagħmel dan ix-xogħol fuq l-ITS qalli li sa l-aħħar tax-xahar ikunu lesti.  Jien proprju kont qed nistenna li jgħidli li huma lesti ħalli nkun nista’ navża lill-NAO sabiex  ikun jista’ jiġi xi ħadd jara l-affarijiet kif inhuma ħalli jekk ikun hemm xi problema jgħidilna biha. 

  THE CHAIRMAN:   Iżjed kummenti fuq din l-item?  Neħodha li m’hawnx għalhekk nirringrazzja lill-uffiċjali tal-Ministeru tat-Turiżmu u nistieden fuq il-mejda magħna lill-uffiċjali mill-Ministeru tal-Ġustizzja u Gvern Lokali.

Is-Sur John Gatt, is-Sur Charles Micallef, Ms Gemma Debono u s-Sur Carmel Mifsud ħadu posthom madwar il-mejda.  

  THE CHAIRMAN:  Se nitkellmu issa dwar dak li qed jissejjaħ nuqqas ta’ kontrolli interni marbutin mal-qrati u għaldaqstant nirriferi lill-kollegi tiegħi għal dak li hemm f’paġni 151 sa 154.   

Kummenti?  L-Onor. Mangion.

  ONOR. CHARLES MANGION:  Sur Galea, fil-konklużjoni tiegħek inti rrikkmandajt li jkun hemm il-local councils support unit.  Tista’ telabora x’kien …  
  THE CHAIRMAN:  Onor. Mangion, niġbidlek l-attenzjoni li l-item li konna identifikajna kienet tikkonċerna biss il-Law Courts.   Fil-laqgħa preliminari li konna għamilna ma’ l-Awditur Ġenerali konna ddeċidejna li minflok nittrattaw kollox, nimxu fuq il-prassi tas-sena l-oħra u nidentifikaw short-listing ta’ items.  Jekk tħoss li għandek titlob xi kjarifika tista’ tagħmel dan bil-permess ta’ sħabna għaliex m’hijiex qiegħda fuq l-aġenda.  

  ONOR. CHARLES MANGION:  Mela jekk m’hawnx oġġezzjoni xtaqt nistaqsi jekk illum, wara li dan il-Kumitat stess kien qabel dwar il-mod kif għandu jsir il-kontroll ta’ l-infiq fil-local councils, għadux jinħass il-bżonn tas-support unit li ssemma fir-rapport. 

  IS-SUR JOSEPH G. GALEA:   Bil-permess taċ-chairman u ta’ l-Onor. Membri, se nieħu nota ta’ din id-domanda u nagħtikom risposta aktar tard għaliex minħabba li m’huwiex is-suġġett tal-lum il-manager li huwa aġġornat fuq dan, ma għajjatlux hawnhekk.  Nista’ ngħid pero` li l-arranġament li sar indirizza ħafna l-preokkupazzjoni li kellna. 

  ONOR. CHARLES MANGION:  Fil-fatt jien qed nagħmel din id-domanda biex inkunu nafu li qed  nagħmlu progress.

 THE CHAIRMAN:  Sur Galea, biex ma noqogħdux nagħmlu diskussjoni sħiħa fuq din l-item u noqogħdu nerġgħu naqilgħu lill-uffiċjali tal-ministeru, tistgħu forsi tibagħtulna update fuqha għall-informazzjoni ta’ kulħadd.

  IS-SUR JOSEPH G. GALEA:  Tajjeb ħafna.

  THE CHAIRMAN:   Nistieden għal kummenti marbutin ma’ l-items li għandna fuq l-aġenda nnifisha, jiġifieri l-Qrati.  

L-Onor. Hyzler.

  ONOR. GEORGE HYZLER:   Meta wieħed iqis in-numru kbir ta’ cheques li jgħaddu mill-cash point tal-qorti, in-numru ta’ cheques li ma jiġux onorati huwa relattivament żgħir, pero` xorta waħda xtaqt nistaqsi jekk hijiex kwestjoni ta’ prinċipju li l-cash points tagħna għadhom biss jieħdu cash jew cheques u ma jeħdux credit cards.  Hemm xi raġuni għaliex ma jiġux aċċettati credit cards?

  IS-SUR CHARLES MICALLEF (Direttur Ġenerali tal-Qrati):   Iva, fil-fatt bħalissa l-ħlasijiet isiru permezz ta’ cash jew cheques li flimkien jammontaw għal madwar 18,000 fis-sena.   Irrid ngħid li jinsab għaddej pilot project biex il-gvern jibda juża wkoll ħlasijiet permezz ta’ credit cards.  Din fil-fatt bdiet daqs disa’ xhur ilu fid-dipartiment tar-reġistrazzjoni ċivili u hemm kumitat apposta mill-Finanzi li qiegħed jagħmel monitoring tagħha.  Jiddispjaċini ngħid li ma nafx fiex waslet, pero` nista’ ngħid li l-eżitu naħseb li jkun li l-gvern jibda jirċievi pagamenti permezz ta’ credit cards biex b’hekk nevitaw li jkollna dishonoured cheques.  

  ONOR. AUSTIN GATT:   Biex inkompli ma’ dak li qed jgħid is-Sur Micallef, nista’ ngħid li l-isteering committee fuq din il-parti qed nippresedih jien billi jorbot direttament ma’ l-e-government u fil-fatt bdejna mid-direct debit cards.  L-ewwel li bdejniha kien il-public registry għan-nutara imbagħad morna għall-passaporti.  Irrid ngħid li l-istumbling block prinċipali huwa l-persentaġġ li jiċċarġjawk il-banek għat-trażazzjonijiet, pero` biex jiżviluppa l-konċett sħiħ ta’ e-government huwa essenzjali li jidħol il-ħlas permezz ta’ credit cards u għalhekk aħna lħaqna agreement ma’ bank partikolari fuq ħlas ridott ħafna ta’ persentaġġ dovut lill-banek u nistenna li din is-sena nkunu nistgħu ndaħħlu l-credit cards fid-dipartimenti kollha.

  THE CHAIRMAN:   Iżjed kummenti?

  ONOR. GEORGE HYZLER:   Għandi nifhem li s-sistema għadha li cheques jiġu aċċettati biss min-nies li joperaw fil-qorti u mhux  minn individwi kwalunkwe. 

  MS GEMMA DEBONO (Ex Direttur Ġenerali tal-Qrati):  Meta kont jien responsabbli mill-qorti konna naċċettaw biss ċekkijiet minn avukati u prokuraturi legali; ċekkijiet ta’ individwi ma kenux jiġu aċċettati.  

  ONOR. AUSTIN GATT:   Dan ifisser li d-dishonoured cheques huma kollha ta’ avukati u prokuraturi legali?   Għaliex fil-każ huwa persentaġġ kbir!  

  IS-SUR CARMEL MIFSUD (Ex Director, Finance and Administration, Law Courts):  Hawnhekk qegħdin nitkellmu prinċipalment fuq erba’ snin li fl-ewwel sentejn minnhom ma kienx hemm drive qawwija biex jinġabru l-fines tat-traffic imbagħad fl-1999/2000 żdiedet id​-drive biex jinġabru dawn it-traffic fines.  L-ammonti li ġbarna dak iż-żmien kien ta’ Lm668,000 għall-1999 u Lm523,000 għas-sena 2000.  

L-individwu hemmhekk kien iħallas biċ-ċekk personali tiegħu, il-volum kien sploda u għalhekk ikolli naqbel ma’ l-Awditur fejn qal li ċerti kontrolli interni forsi ma kenux qed jiġu osservati daqstant.  Pero` issa bi pjaċir ngħid li s-sistema saħħaħniha b’mod li l-cash points bdew jittimbraw iċ-ċekkijiet minn wara u għalhekk bdejna nkunu nafu ċ-ċekk mil-liema cash point oriġina u għal liema fine jew sistema ta’ pagament kien qiegħed isir.  Għas-snin 1999 u 2000 dawk il-fines kollha li kienu covered bħala dishonoured cheques ġew riattivati u għalhekk il-gvern ma tilifx ir-revenue għaliex at the end of a 12 month period din kienet se tinqabad mill-licensing department biex tiġi nforzata li jitħallas qabel ma toħroġ il-liċenzja. 

Rigward is-snin 1997 u 1998 identifikajna l-ammonti ta’ unidentified cheques u kulma baqgħalna pendenti huma Lm138 għall-1997, Lm35 għall-1998 u Lm2.50 għal 1999 li b’kollox jammontaw għal Lm175.  Ovvjament dan juri li l-exercise għamilnih u għalkemm forsi ħa t-tul jista’ jkun li dan ġara minħabba li ħafna mix-xogħol kien qed isir b’mod manwali u aktar qgħadna attenti li ndaħħlu l-entries kollha fil-computer biex ma jmurx ikun hemm xi ħadd li jkun ħallas il-liċenzja tal-karozza u jsib li għad għandu ċitazzjoni li m’hijiex imħallsa minħabba li aħna nkunu għadna ma qtajnihiex minn fuq is-sistema komputerizzata.  Illum il-ġurnata jiena tlaqt mill-qorti pero` ġejt informat li għaddiet korrispondenza bejn il-Law Courts u l-Uffiċċju ta’ l-Awditur f’dan is-sens pero` ovvjament ma nistax nikkonferma.  

  THE CHAIRMAN:  Iżjed kummenti jew mistoqsijiet?  L-Onor. Mangion.

  ONOR. CHARLES MANGION: F’paġna 152 hemm li madwar 264 kontravenzjoni bejn Jannar u April tas-sena 2000 lanqas biss tmexxew quddiem il-kummissarji u għalkemm kien hemm talba mill-Awditur, apparentement l-ebda risposta għadha ma ngħatat.  Jista’ d-direttur jara għaliex jekk saritx investigazzjoni?  

  IS-SUR CARMEL MIFSUD:  Kif jgħid l-istess rapport ta’ l-Awditur dawn jirriferu għal ċitazzjonijiet “which have not been presented to the commissioners” u r-raġuni hija li meta t-traffic sittings kienu għadhom isiru l-qorti kienu jittieħdu l-primi noti fejn fihom kien ikun hemm imniżżel il-fine jew inkella r-raġuni għaliex m’għandhiex tingħata l-fine u l-prassi kienet li tintuża l-kelma “missing” meta l-prosecuting officer ma kienx itella’ l-komparixxi.  Aħna, bħala istituzzjoni ma konniex nidħlu fil-mertu għaliex ma tellagħhiex u jekk ma jistaqsix il-commissioner tibqa’ mniżżla bħala “missing”.  Aħna dejjem ġie spjegat lilna li l-pulizija ma kienx itella’ l-komparixxi jew għaliex kien hemm iċ-ċans ta’ għaxart ijiem li fihom wieħed seta’ jħallasha għand il-pulizija u allura jekk tkun tħallset il-pulizija mhux se joqgħod itellagħha għax ikun xogħol doppju, jew inkella ikun hemm raġuni valida li tista’ tittieħed min-naħa tal-pulizija għax m’għandux itellagħha.  Jiġifieri l-kelma “missing” għalina kienet tfisser li lanqas biss ġiet ippreżentata u ladarba ma tkunx ġiet ippreżentata aħna ma jkollniex follow up tagħha.   Ma naħsibx li aħna qatt ktibna lill-pulizija biex ngħidulhom jagħtuna spjegazzjoni għal dan għax ma kenitx tinħass din il-ħaġa.  

  ONOR. CHARLES MANGION:  Jekk il-pulizija jħoss li m’għandux imexxi l-komparixxi ’l quddiem għaliex ikun informa l-qorti biha?

  IS-SUR CARMEL MIFSUD:  Traffic sitting kienet tkopri bejn 150 u 200 ċitazzjoni.  Il-pulizija kien jibgħatilna l-komparixxi qabel fis-sens li jkun tella’ n-numru u aħna nkunu qegħdin ninumerawhom.  Jiġifieri jekk ikun wasal f’komparixxa numru 79 u ta’ wara jgħid li mhux se jtellagħha, din tibqa’ tidher għandna bħala n-numru 80 u biex aħna nkunu nafu li ttieħdet action waqt is-sitting tiġi mmarkata bħala “missing”.  

  ONOR. CHARLES MANGION:  Jiġifieri intom ma kontux tistaqsu lill-pulizija għaliex ma tellagħhiex?

  IS-SUR CARMEL MIFSUD:  Ma naħsibx li kienet il-kompetenza ta’ dak li kien ikun qed jassisti lill-kummissarju li jistaqsi dan.  Li kien jiġri kien li ma kenitx tinstema’ ma jsir xejn u tiġi mniżżla bħala “missing”.

  IS-SUR JOSEPH MICALLEF:   Mr Chairman, nista’ forsi nżid ngħid li l-kelma “missing” kienet misnomer u allura fit-2 ta’ Ottubru 2001 aħna konna ssuġġerixxena lill-Awditur Ġenerali, b’ittra li kont bgħatt jien, li jibdew jidhru l-kliem “not presented”.   

  THE CHAIRMAN:  Iżjed kummenti fuq dan id-dekasteru?  Jidher li m’hawnx għalhekk nirringrazzja lill-uffiċjali preżenti u ngħaddu għaż-żewġ items li jmiss li jikkonċernaw il-Ministeru ta’ l-Edukazzjoni.  Nissuġġerixxi li nittrattawhom separatament kif qegħdin listed fuq l-aġenda u nsejjaħ fuq il-mejda magħna lill-uffiċjali konċernati.    

Is-Sur Paul A. Attard, is-Sur Charles Mizzi, is-Sur Mario Cacciattolo u Dr. Anthony Pace ħadu posthom madwar il-mejda.

  THE CHAIRMAN:  Xtaqt nagħmel domanda ġenerali lis-Sur Galea iktar biex nara jekk iniex qed nifhem sew dak li hemm fir-rapport.  Hawnhekk qed jiġi queried anke l-aspett ta’ procurement jew sempliċement l-aspett ta’ record keeping ta’ dak li hemm available?  Qed nitkellem fuq textbooks  stores.   

 IS-SUR JOSEPH G. GALEA:  L-exercise sar biex naraw li f’dak li nxtara, li qed nassumu li nxtara sewwa u per regola, ma kienx hemm diskrepanzi.  Fil-fatt sibna diskrepanzi fl-istocking u s-sistema ta’ recording ta’ l-istess stocks.

  THE CHAIRMAN:  Kummenti?  L-Onor. Cilia.

  ONOR. JOE CILIA:   Jidher li kien hemm numru konsiderevoli ta’ kotba  li għandhom x’jaqsmu mal-primary school syllabus li baqgħu fl-istore u ma ġewx distribwiti. X’inhi r-raġuni li nxtraw daqshekk kotba u ma ġewx distribwiti?  

  IS-SUR CHARLES MIZZI (Direttur Ġenerali fid-Diviżjoni ta’ l-Edukazzjoni):  Fil-fatt ir-risposta għal din hija kwestjoni ta’ policy change mal-bidla fl-administration.  Il-Ministru ta’ l-Edukazzjoni ta’ qabel kien wera li bħala policy xtaq li l-parents kollha jibdew jirċievu is-syllabus id-djar.  Aħna konna ġbidnilu l-attenzjoni li ġaladarba tibda ħaġa bħal din l-ispiża kienet se tibqa’ tiela’ u tiela’ għaliex il-parents ovvjament jinbidlu minn sena għal sena, pero` din kienet policy governattiva u ovvjament kellha ssir.  

Meta mbagħad f’Settembru ta’ l-1998 kien hemm bidla fil-ministru erġajna ġbidna l-attenzjoni tiegħu, kif kien id-dover tagħna li nagħmlu, u għednilu li permezz ta’ din il-policy l-ispiża kienet se tkompli tiela’ u tiela’.  Id-deċiżjoni li kienet ittieħdet kienet li ma jinbediex dan il-preċedent.  Huwa veru li dawk il-kotba qegħdin hemmhekk u veru wkoll li dawn se jinbidlu drastikament fil-futur, pero` kieku nbeda l-preċedent fl-1998 kienet se tkun spiża li kull sena kienet tiżdied. 

  THE CHAIRMAN:  F’paġna 170 bħala osservazzjoni min-naħa ta’ l-Awditur qed jintqal li meta sar l-audit min-naħa ta’ l-NAO instab li l-istess persuna li kienet qed iżżomm il-ledgers kienet ukoll in charge tal-bin cards u konsegwenza ta’ hekk ovvjament ma kienx hemm separazzjoni tad-dmirijiet.  Li xtaqna nkunu nafu huwa jekk din is-sitwazzjoni ġietx rimedjata minn dak iż-żmien 'il hawn.  

  IS-SUR  MARIO CACCIATTOLO (Direttur fid-Diviżjoni ta’ l-Edukazzjoni):       Dak iż-żmien kien  hemm nuqqas ta' staff, pero` minn dakinhar 'il hawn is-sitwazzjoni rranġajniha; issa hemm tnejn minn nies  li qed jagħmlu  ż-żewġ funzjonijiet separatament.

  THE CHAIRMAN:  L-importanti huwa li ma jkunx hemm l-istess persuna taqdi ż-żewġ funzjonijiet.  Iżjed kummenti jew mistoqsijiet? Il-Ministru Gatt.

  ONOR. AUSTIN GATT:  Nirriferi għall-kumment ta’ l-Awditur fuq il-ktieb “Antoloġija  ta' Versi Patrijottiċi”.  Jidher li fi Frar ta' l-1997 inxtraw 12,400 kopja soft bound u 460 kopja hard bound u sa meta sar l-audit kulma kienu ħarġu minnhom kien ftit iktar minn 300 soft bound  u 15 hard bound.  Hemm xi raġuni għal dan?  

  IS-SUR CHARLES MIZZI:  L-ewwelnett ħalli nippreċiżaw kif ġraw il-fatti.  Irrid ngħid li dan ġara qabel żmienna kollha; jien l-iktar wieħed li ili appointed, fil-fatt ġejt appointed f’August 1997.  Dawn il-kotba kienu nxtraw lejn il-bidu ta' l-1991 u fi Frar ta' l-1997, allura sitt xhur qabel ġejt appointed jien, kien daħal xi ħadd li kien iddeċieda li jpoġġihom fuq il-ledger biex b’hekk illum din il-massa ta' kotba li għadha hemmhekk, qiegħda rreġistrata kif suppost.  

  ONOR. AUSTIN GATT:  Fil-fatt issa li qed tispjegaha fa senso kif inhi miktuba għaliex l-Awditur mhux qed jgħid li nxtraw ... (Interruzzjonijiet)  Normalment we enter things in the ledger  meta jinxtraw pero` dawn effettivament kien ilhom hemmhekk sitt snin qabel xi ħadd iddeċieda li jdaħħalhom fil-kotba.  

  THE CHAIRMAN:  Jien norbot dan mal-mistoqsija li għamilt lill-Awditur fil-bidu fejn staqsejt fuq il-procurement għaliex fil-konklużjoni tal-paragrafu li rrifera għalih il-Ministru hemm ir-rimarka li “the price per book could not be determined”.  Anke jekk kienu kotba li ġew mixtrija  taħt diversi amministrazzjonijiet preċedenti, il-ministeru ma setax jagħmel tracing tal-local purchase orders?

  IS-SUR CHARLES MIZZI:  Le, is-sitwazzjoni hija li ma setax.  Dan forsi jirrifletti d-direzzjoni li bdiet tieħu  d-diviżjoni minn żmien għal żmien fejn l-affarijiet isserjaw ħafna u kieku kellna l-personnel  li nixtiequ, l-affarijiet ikomplu jitjiebu.  

  IS-SUR MARIO CACCIATTOLO:  Li nista' nżid ngħid u li forsi jkun ta' interess anke għall-Kumitat huwa l-fatt li filwaqt li l-kotba kienu ilhom li nxtraw mill-1955, kien biss fis-sena 2000 li daħħalna s-sistema li jinxtraw by call for tender għaliex qabel kienu jinxtraw across the counter.  B'hekk allura seta’ jkollna aktar kontroll fuq prezzijiet u affarijiet oħra.  Fil-fatt issa nistgħu nkunu nafu kull ktieb kemm inxtara, dejjem jekk inkunu xtrajnih aħna.  

  THE CHAIRMAN:  L-Onor. Mangion.

  ONOR. CHARLES MANGION:  Waħda mill-items titratta l-ħlas li jsir lill-iskejjel tal-Knisja u wieħed jinnota li dawn baqgħu jiżdiedu mill-1995 sakemm sas-sena 2000 qabżu t-Lm8 miljun.  Jien xtaqt nistaqsi jekk meta ssir it-talba għall-ħlas mis-segretarjat  tal-knisja, id-dipartiment jivverifikahiex abbażi ta' l-agreement  li kien intlaħaq oriġinarjament f'Novembru ta' l-1991, jew jekk il-ministru sempliċement jaċċettax u japprova l-ħlasijiet.

  IS-SUR PAUL A. ATTARD (Segretarju Parmanenti):     Jiddispjaċini ngħid li peress li din l-item ma kenitx fuq l-aġenda tal-lum m'hawnx il-persuni responsabbli għal din l-area, pero` forsi nista’ nirrispondi jien.   

Aħna għandna uffiċjali responsabbli għal dak  li għandu x'jaqsam ma' għalliema ġodda fl-iskejjel tal-Knisja, jiġifieri kull għalliem ġdid li l-iskejjel tal-Knisja jissuġġerixxu li għandu jiġi mpjegat, jiġi vetted  min-naħa tal-membri tad-diviżjoni ta' l-edukazzjoni rigward l-għotja tal-warrant, imbagħad jiġi ċċekkjat ukoll f'liema skala u grad għandu jiġi placed u tiġi ċċekkjata l-ispiża rikorrenti li jimplika ż-żieda jew tnaqqis fin-numru ta' għalliema fl-iskejjel tal-Knisja.  

  ONOR. CHARLES MANGION:  Jiġifieri jsir kontroll fuq it-talbiet li jsiru.

  IS-SUR PAUL A. ATTARD:  Iva, għal kull talba ta' għalliema ġodda li jkun hemm dejjem ikun hemm il-verifika tagħha.

  ONOR. CHARLES MANGION:  Anke fuq il-ħlas?  

  IS-SUR PAUL A. ATTARD:  Iva, jiġi ċċekkjat f'liema grad u skala għandu jidħol u xi ħlas għandu jingħata.  

  THE CHAIRMAN:  Iżjed kummenti fuq din l-item?  Qed neħodha li m'hemmx u għalhekk nistgħu nagħlqu s-section  li għandha x'taqsam ma' text books u ngħaddu għall-item li tikkonċerna l-mużewijiet.   
Naf li l-cash at museum sites hija problema li ilha ġejja taħt diversi amministrazzjonijiet u tmur lura għal mill-inqas sitta jew seba' snin jekk mhux iżjed.  Li xtaqt mingħandkom huwa li taġġornawna dwar l-andament ta’ l-affarijiet minn mindu ġiet ikkontrattata security service firm f'nofs is-sajf li għadda.

  DR. ANTHONY PACE (Direttur tal-Mużewijiet):  Jekk il-Kumitat jiftakar konna għedna diversi drabi li meta l-museum officers jieħdu l-kariga tagħhom dawn ikunu jistgħu jagħmlu r-remittance  f'xi bank on a daily basis.  Aħna dehrilna  li minħabba n-nuqqas ta' nies, dan kien se jfisser li s-sites  tagħna kien se jkollna ngħalquhom waqt il-ħin tal-viżitaturi biex isiru r-remittances.  Għalhekk jien ħadt id-deċiżjoni u rrakkmandajt li toħroġ tender sabiex il-ġbir tagħhom isir b'mod iżjed effiċjenti permezz ta' security services minn barra d-dipartiment.  Aħna ħadna l-miżuri u ħriġna t-tender wara li ġibna l-awtorita` neċessarja mingħand il-Ministeru tal-Finanzi, kemm rigward il-ftuħ ta’ bank accounts u anke rigward il-financial regulation li jgħid li malli jinġabru Lm30 dawn iridu jiġu mpoġġija fil-bank, ħaġa li għalina kienet tkun loġistikament impossibbli.  Din is-sistema bdiet titħaddem u llum il-ġurnata qed nagħmlu wkoll surprise inspections biex mhux sempliċement il-ġbir ta’ flus ikun wieħed mekkaniku imma sabiex ikun hemm accountability u security u anke nkunu nistgħu nżidu wkoll is-sorveljanza fuq ir-revenue li hemm bżonn isir fuq is-sites.  Għalhekk nistgħu ngħidu li rreġistrajna progress minn dan il-lat.  

  THE CHAIRMAN:   Aktar kummenti fuq dan is-suġġett?  Neħodha li fid-dawl ta’ l-ispjegazzjoni li ngħatat m’hawnx aktar domandi u għalhekk ngħaddu għas-sub-item li titkellem dwar items of artistic value.  

Hawnhekk wieħed jiddispjaċih jinnota li għalkemm din l-item ilha tiġi trattata min-naħa ta’ dan il-Kumitat sa mis-sena 1999, xorta baqgħet tidher tul is-snin f’diversi rapporti.  Fil-fatt  hawnhekk hawn riferenza għal sitting tal-PAC li kien sar f’Ottubru ta’ sentejn ilu.  Nixtieq li s-Segretarju Permanenti jaġġornana dwar l-aħħar żviluppi fir-rigward ta’ din l-item li l-istess bħal ta’ qabilha kienet daqxejn tebgħa fuq diversi amministrazzjonijiet. 

  IS-SUR PAUL A. ATTARD:   Mr Chairman, naqbel perfettament miegħek dwar il-fatt Ii s-sitwazzjoni m’hijiex aċċettabbli.  Forsi waħda mir-raġunijiet prinċipali hija l-firxa enormi li hemm u d-dipendenzi fuq ministeri u uffiċjali oħra.  Imma naħseb li jkun aħjar jekk ikompli jispjega f’aktar dettall id-direttur.
  DR. ANTHONY PACE:  Madwar sentejn jew tliet snin ilu aħna konna nformajna lill-PAC u flimkien ma’ l-Awditur konna għamilna draft memo li kienet ġiet iċċirkolata mill-OPM lil kull dipartiment biex preċiżament fejn hemm oġġetti ta’ arti dawn jiġu rreġistrati.  Irrid ngħid li bħalissa l-inventarju tal-fine arts biss - li għadu wieħed manwali - huwa ta’ madwar 8,000 biċċa li nafu biha.   Imbagħad hemm affarijiet ta’ arkeoloġija, armerija, eċċ.   

Meta niġu għal dipartimenti u ministeri oħrajn jibdew iqumu ftit tal-problemi għaliex mil-lat loġistiku l-ewwel irridu niddijljaw ma’ xi ħadd li huwa responsabbli mill-inventarju kif kien ġie deċiż fiċ-ċirkolari ta’ l-OPM.  It-tieni nett hemm il-problema li dawn il-persuni mhux dejjem iżommu kuntatt magħna jew inkella jkunu trained jew attrezzati biex jifhmu jekk il-moviment ta’ oġġetti anke minn kamra għal oħra hux qed isir kif suppost u jinformawna bih.  Naħseb li hija kwestjoni ta’ komunikazzjoni li qiegħda tpoġġi ħafna responsabbilta` u problemi loġistiċi fuqna għaliex aħna niddependu fuq prattikament tnejn min-nies - li jridu jimmaniġġjaw ukoll il-mużew tal-fine arts - biex joħorġu minn posthom u jagħmlu l-inventarju manually.  
Jiġifieri li qed nagħmlu aħna huwa li jekk l-informazzjoni ma tiġix ikollna mmorru niġbruha aħna.  Irrid nammetti li din ma tantx hija sitwazzjoni feliċi imma għallinqas l-almu tagħna fejn jeżistu r-riżorsi tagħna qed nippruvaw nagħmluh mill-aħjar li nistgħu.

  THE CHAIRMAN:  Jien li jinkwetani dwar dan kollu hu li l-problema ma tikkonċernax ministeru wieħed jew tnejn, imma jidher li kien hemm nuqqas ta’ response dwar il-ħatra ta’ inventory officers mill-maġġoranza tal-ministeri u dipartimenti.  Jidher ukoll, għallinqas hekk qed jintqal mir-Rapport ta’ l-Awditur, li għalkemm f’April tas-sena li għaddiet id-dipartiment tal-mużewijiet talab din l-informazzjoni ħalli jkun jista’ jinforma lill-NAO, sakemm tħejja dan ir-rapport f’Diċembru tas-sena li għaddiet l-informazzjoni kienet għadha ma ngħatatx.  
Jien naħseb li jkun xieraq li anke min-naħa tagħkom tibagħtulna update tal-ministeri kollha ħalli aħna bħala PAC inkunu nistgħu naqbdu magħhom individwalment, dejjem jekk sħabi jaqblu, ħalli għallinqas  jagħtuna xi forma ta’ tweġiba għaliex naħseb li m’huwiex aċċettabbli li ssir talba min-naħa tagħkom, iżjed u iżjed fid-dawl tar-rakkmandazzjoni ta’ l-NAO u din tiġi njorata minn għadd kbir ta’ ministeri.  Naf li d-dipartiment tal-mużewijiet tul is-snin kellu xi shortcomings ta’ manpower u affarijiet oħra imma naħseb li jkun xieraq li d-dipartiment tal-mużewijiet ikollu l-back-up support tal-ministeri kollha li qed igawdu minn dawn il-bċejjeċ ta’ l-arti.  

Il-Ministru Gatt.

  ONOR. AUSTIN GATT:   Xtaqt nistaqsi jekk l-inventarju li żżommu intom, tagħkom stess, hux qed jinżamm bil-mod tradizzjonali jew inkella hux qed jinżamm b’mod elettroniku.

  DR. ANTHONY PACE:    Naħseb li kulħadd jaf li bħalissa għaddejja l-liġi l-ġdida tal-heritage li fost affarijiet oħra tgħid li għandu jkun hemm inventarju nazzjonali rikonoxxut.   Sadanittant l-inventarji tagħna huma manwali, jiġifieri qegħdin fuq cards bħal din li għandi quddiemi.  Kif tistgħu taraw, fuq dawn il-cards ikun hemm imniżżla ċerti dettalji bbażati fuq konvenzjonijiet internazzjonali fejn nidħlu fid-dettalji mhux biss tas-suġġett imma anke tal-materjal, miżuri, toqol, eċċ.   Jiġifieri biex aħna nirreġistraw xogħol wieħed ifisser loġistika ta’ slielem, aċċess għall-ministeri u uffiċċji eċċ; ħaġa li m’hijiex faċli.  Eventwalment qegħdin naħdmu wkoll mal-Planning Authority sabiex ikollna l-bażi tad-database elettroniku li ovvjament irridu nħallsu għalih. 

  ONOR. AUSTIN GATT:   Jien naħseb li l-fatt li qed jinżammu ritratti ta’ l-oġġett hija l-aktar ħaġa importanti, pero` rrid nistaqsi jekk id-dipartiment qattx ikkonsidra li jagħmel subcontracting ta’ dan ix-xogħol.  Għaliex kif qed tgħidu din hija biċċa xogħol enormi u tiddependi minn ħafna nies u għalhekk forsi wieħed jikkonsidra li jagħtiha b’subcontracting lil xi ħadd barra biex joqgħod idur kamra kamra kif daru hawn ġew, jieħdu r-ritratti u jagħmlu inventarju.  Otherwise naħseb li l-probabbilta` hija li m’aħniex se naslu.

  DR. ANTHOY PACE:  Jista’ jagħti l-kas li fil-futur din il-konsiderazzjoni tista’ tiġi esplorata.

  IS-SUR PAUL A. ATTARD:   Ix-xogħol huwa delikat u mpenjattiv ħafna. Jekk kemm-il darba wieħed jara estratt mill-inventory control regulations li għandhom x’jaqsmu ma’ din l-area jsib miktub hekk:  Every item to be recorded in this special ledger shall have a scrupulously detailed description by government expert entered and signed under the description column.   The item in question shall also be photographed and a copy pasted to the main and subsidiary inventory.  Issa kulma għandna li huma kompetenti biex jagħmlu dan ix-xogħol huma biss żewġ uffiċjali u allura ma niskantax li l-ministeri u d-dipartimenti l-oħrajn forsi jsibu diffikulta` biex jimplimentaw dawn l-affarijiet. Li nistgħu ngħidu huwa li l-ministeru tagħna, li huwa ministeru vast u mxerred ħafna, għandu l-inventarju tiegħu up-to-date.

  ONOR. AUSTIN GATT: Pero` kemm hemm nies fid-dipartiement li jiffittjaw id-deskrizzjoni li tajt int?

  DR. ANTHONY PACE:  Bħalissa niddependu fuq  tnejn min-nies.  

  ONOR. AUSTIN GATT:  Imma hija impossibbilta` li tnejn min-nies jagħmlu dan it-tip ta’ inventarju! Qed nitmellħu bina nfusna!

  DR. ANTHONY PACE:  Jekk tippermettili, hemm żewġ issues; waħda fuq ix-xogħol li jrid isir mill-Museums Department u l-oħra l-onus tar-responsabbilta` li qiegħda fuq id-dipartimenti l-oħrajn.  Għax inkella nistgħu niġu f’sitwazzjoni fejn kull darba rridu noqogħdu niġru wara n-nies u nieħdu r-responsabbilta` aħna.  

  ONOR. AUSTIN GATT:  Naqbel miegħek perfettament, pero` l-permanent secretary qed jgħid li biex oġġett jidħol fl-inventarju jrid mhux biss ikun hemm ritratt u deskrizzjoni tiegħu imma jrid ikun hemm ukoll a detailed description iffirmata minn xi ħadd  b’kompetenzi speċjali li qed nifhem li hemm tnejn biss minnhom.  

  DR. ANTHONY PACE:  Iva, imma ħafna mix-xogħlijiet li hawn fl-ambaxxati u anke f’binjiet governativi diġa` huma skedati.

  ONOR. AUSTIN GATT:  Pero` apparentement ma jissodisfawx il-kriterji stabbiliti għax m’humiex iffirmati minnek jew minn xi ħaddieħor li huwa kompetenti.  

  IS-SUR PAUL A. ATTARD:  Kif diġa` għedt, din hija biċċa xogħol impenjattiva u delikata mmens u forsi m’huwiex faċli għal dak li jkun li jidħol għal din ir-responsabbilta`.  Kif nafu, ħafna ministeri u dipartimenti jagħżlu persuna li forsi ma jkollha ebda kwalifika f’dik l-area partikolari u jistennew li jagħmel biċċa xogħol bħal din apparti ċ-ċaqliq ta’ persuni li jkun hemm minn żmien għall-ieħor.

  THE CHAIRMAN:  L-Onor. Hyzler.

  ONOR. GEORGE HYZLER:  Jien qed nifhem li l-problema hija iktar waħda relatata mal-movimenti tal-biċċiet milli mal-cataloguing tagħhom għax għandi nifhem li l-opra tiġi catalogued meta tiġi akkwistata.  Voldieri l-problema ta’ l-inventarju mhux daqstant li aħna m’għandniex il-card in order imma li aħna rridu noqogħdu niġru wara d-dipartimenti u l-ministeri biex inkunu nafu fejn spiċċaw l-affarijiet.  

Jien għalija din hija materja ta’ concern kbira għax fl-aħħar mill-aħħar f’dan il-pajjiż dan li għandna li jiddistingwina minn pajjiżi oħra, jiġifieri l-patrimonju tagħna u in partikolarment l-arti u allura din trid tingħata importanza enormi.  Għalhekk filwaqt li jien assolutament favur li l-arti tagħna tiġi esebita fil-ministeri u fid-dipartimenti minflok toqgħod f’xi kantina, daqstant ieħor naħseb li huwa importanti li min għandu r-responsabbilta` ta’ dawk il-biċċiet jieħu ħsiebhom u jżommkom infurmati dwarhom.  Jien ma niddejjaq xejn li jekk hemm bżonn anke bħala Kumitat nitolbu li jkun hemm kontrolli iżjed stretti.  Qed ngħid hekk għax nifhem li l-problema m’hijiex daqstant ta’ cataloguing imma iktar hija waħda ta’ tracing ta’ fejn qegħdin.  

  DR. ANTHONY PACE:  Fil-fatt għandek żewġ aspetti ta’ informazzjoni; għandek l-aspett loġistiku li tmur u tara u għandek il-fatt li l-cards ikunu dettaljati.  Issa l-cards għandhom diversi livelli ta’ informazzjoni li m’hemmx bżonn jimtlew immedjatament, l-iżjed aspetti bażiċi forsi għandhom ikunu level one ta’ l-information inputting allura li nissuspettaw hija li l-attitudni fejn jidħol il-konċett ta’ inventarju hija li kwadru importanti jitqies kważi l-istess bħal mejda jew siġġijiet f’uffiċċju.  Dik hija attitudni li lilna ma tgħiniex u għalhekk aħna kull darba nispiċċaw nippruvaw noħorġu u niċċekkjaw fiżikament il-kwadri jekk għadhomx hemmhekk jew le.  

  IS-SUR PAUL A. ATTARD:  Tajjeb ngħidu wkoll li riċentement anke d-Direttur Ġenerali fl-Uffiċċju tal-Prim Ministru ħareġ direttiva għal dawk l-entitajiet li se jiġu privatizzati biex jekk kemm-il darba għandhom xi special items li huma works of art jiġu ritornati lill-mużewijiet.  

  THE CHAIRMAN:  Iżjed kummenti?  L-Onor. Mangion.

  ONOR. CHARLES MANGION:  Nifhem li dawn il-works of art li huma patrimonju Malti jenħtiġilhom ċertu tip ta’ kura u manutenzjoni.  Meta jkun hemm bżonn dan, hemm xi regola li tgħid li d-dipartiment għandu jinforma lilkom biex din il-manutenzjoni jew kura tingħata?  Jiġifieri meta tibagħtuhom jew ikunu qegħdin f’xi dipartiment ikollhom struzzjonijiet kif għandhom jinżammu jew ikunu maintained?  Jien naħseb li huwa diffiċli ħafna biex ikun hemm xi forma ta’ kontroll jekk din il-manutenzjoni u kura m’hijiex qed tinżamm.  

  DR. ANTHONY PACE:  Normalment ikun hemm postijiet bħal, per eżempju, dan il-palazz fejn meta jkollhom problema jinformawna biha u aħna ngħinuhom, imma bħala regola ġenerali ma jkollniex daqstant rikjesti; ġieli jkun hemm xi ħadd interessat u jistaqsina, imma naħseb l-attitudni hija waħda ta’ insensittivita`.  

  THE CHAIRMAN:  Iżjed kummenti?  L-Onor. Hyzler.

  ONOR. GEORGE HYZLER:  Jeżistu kopji ta’ dawk il-cards li għandkom intom fil-ministeri u d-dipartimenti konċernati?

  DR. ANTHONY PACE:  Le, dawn huma l-kopji tagħna.

  ONOR. GEORGE HYZLER:  Taħsbu li hija idea tajba li l-persuna responsabbli mill-inventarju fil-fatt ikollha kopja tagħhom?   

  DR. ANTHONY PACE:  Naħseb li huwa suġġeriment tajjeb għax b’hekk, jekk mhux kulħadd ikun espert fil-materja, ikun jista’ almenu jqabbel l-image li jara.  

  ONOR. VICTOR GALEA PACE:  Kemm fil-fatt ilu jeżisti l-inventarju?  Qatt sar stocktaking biex taraw jekk hemmx xi affarijiet neqsin?

  DR. ANTHONY PACE:  L-inventarju, f’xi forma jew oħra, ilu jeżisti għal diversi snin, normalment minn meta kienu jsiru l-acqusitions jew donations.  Kien hemm perijodu fil-bidu ta’ l-istorja tad-dipartiment fejn l-acquisitions kollha kienu jkunu mniżżlin fil-museum annual report u l-proċedura tagħna hija li fil-museum annual report iniżżlu kull acquisition jew donazzjoni li jkollna.  Imbagħad daħal il-kunċett ta’ l-inventarju.  Per eżempju, l-inventarju fil-mużew marittimu  sar meta twaqqaf, ir-riferti arkeoloġiċi saru fis-snin ħamsin, filwaqt li l-fine arts saru minn qabel.  

L-issue ta’ l-istocktaking fejn tidħol il-fine arts hija l-ikbar problema għax l-arti qiegħda mifruxa f’diversi binjiet u dan huwa x-xogħol li qed jippruvaw jagħmlu dawn it-tnejn min-nies.  Fejn jidħlu kollezzjonijiet l-oħrajn hemm iżjed stabbilita` għaliex huma kollha magħluqin ġo bini wieħed - normalment fil-mużew stess – u   allura faċli li ad occhio isir iċ-checking ta’ dawn l-oġġetti. Jiġifieri m’hemmx stocktaking formali fejn aħna nistgħu ngħidu li wara 100 sena li se jagħlaq id-dipartiment tal-mużewijiet għandna stocktake ta’ x’daħal 100 sena ilu u x’għandna llum.  

  THE CHAIRMAN:  Iżjed kummenti?   L-Onor. Hyzler.

  ONOR. GEORGE HYZLER: Jien għandi informazzjoni - li mhux neċessarjament hija korretta - li jeżistu affarijiet – mhux neċessarjament pitturi; jien partikolarment jinteressani s-settur ta’ l-awdjo-viżiv - li huma antiki li qegħdin mitluqin ġo mħażen. Għandi informazzjoni li jeżistu cameras, projectors, eċċ., li għalkemm qegħdin fuq l-inventarju, m’hemm ħadd li qed jagħti kashom.  Dik it-tip ta’ kura tispetta lilkom jew inkella lid-dipartiment jew ministeru li jaqgħu taħt ir-responsabbilta` tiegħu l-imħażen konċernati.  Fil-każ li għandi f’moħħi xorta huwa l-istess ministeru. 

  DR. ANTHONY PACE:   Il-proċedura, kif jiġri normalment fis-servizz pubbliku, hija li meta oġġett jingħata  lil dipartiment partikolari, allura r-responsabbilta` taqa’ f’idejh.  Jiġifieri jista’ jagħti l-kas li hemm imħażen li aħna ma nafux bihom.  Idealment l-Istat ikollu central clean storage space fejn bħal pajjiżi oħrajn dan l-ispazju jkun managed u dawn l-affarijiet jiġu stored b’mod iżjed organizzat.  Nista’ ngħid li r-riperti li għandna fl-imħażen ninsabu konxji tagħhom u nafu preċiżament fejn qegħdin.  

  THE CHAIRMAN:  Iżjed kummenti?  Jidher li m’hawnx għalhekk nirringrazzja lil kulmin ħa sehem fil-Kumitat u naġġorna l-laqgħa għal nhar it-Tlieta, 5 ta’ Marzu, 2001.

Fit-8:04 il-Kumitat aġġorna. 

